
Abstract. Introduction. The article is devoted to the analysis of the problem of the use of Japanese 

prisoners of war in industry and construction, who were in the territory of the Kazakh SSR from 1945 

to 1956. Goals and objectives. A scientific analysis of the trace left by Japanese prisoners of war 

brought to Kazakhstan in the economy of Kazakhstan. The article determined the state and level of 

labor productivity of Japanese prisoners of war. The chronological framework of the article is from 

1945 to 1956. The article also considered the organizational and legal aspects of the involvement of 

Japanese prisoners of war in labor. Results. The authors of the article note that the labor of prisoners 

of war was used at industrial and energy facilities of the republic, heavy enterprises for the restoration 

of transport and infrastructure. In addition, the authors showed the attitude of the local population 

towards Japanese prisoners based on archival documents and witness data. Conclusion. The authors 

conclude that Japanese prisoners of war contributed to the post-war restoration of the national 

economy of the Kazakh SSR, despite difficult conditions and restrictions on rights. 

Аңдатпа. Кіріспе. Мақала 1945–1956 жылдар аралығында Қазақ КСР аумағында болған жапон 

соғыс тұтқындарының еңбегін өнеркәсіп пен құрылыста пайдалану мәселесін талдауға 

арналған. Мақаланың мақсаты – Екінші дүниежүзілік соғыстан кейінгі Қазақ КСР 

территориясындағы мәжбүрлі еңбек жүйесін жапон соғыс тұтқындары мысалында көрсету. 

Мақалада жапон соғыс тұтқындарының жағдайы мен еңбек өнімділігінің деңгейі анықталды. 

Мақаланың хронологиялық шеңбері 1945–1956 жылдар аралығы. Мақалада жапон соғыс 

тұтқындарын еңбекке тартудың ұйымдастырушылық және құқықтық аспектілері де 

қарастырылды. Нәтижелер. Екінші дүниежүзілік соғыс тұтқындарының еңбегі 

республикадағы өнеркәсіп және энергетика нысандарында, ауыр кәсіпорындардарда, көлік 

пен инфрақұрылымда пайдаланылды. Архив құжаттары мен куәгерлер деректері негізінде 

жергілікті халықтың жапон тұтқындарына деген көзқарасы көрсетілді. Қорытынды. Қиын 

жағдайлары мен құқықтарының шектелгеніне қарамастан жапон тұтқындары соғыстан кейінгі 

Қазақ КСР халық шаруашылығын қалпына келтіруге өз үлесін қосты.  

Түйін сөздер: Екінші дүниежүзілік соғыс, жапон соғыс тұтқындары, әскери тұтқындар, 

тұтқын лагерлері, ГУЛАГ, Карлаг, мәжбүрлі еңбек 

Алғыс. Ғылыми мақала, АР26198219 – «Қазақ КСР аумағында Екінші дүниежүзілік соғыстың 

әскери тұтқындарын ұстаудың аймақтық ерекшеліктерін тарихи-құқықтық тұрғыдан зерттеу» 

атты ғылыми жобаның есебінен жарияланды. 

Аннотация. Введение. Статья посвящена анализу проблемы использования труда японских 

военнопленных в промышленности и строительстве на территории Казахской ССР в период 

1945–1956 годов. Цель и задачи исследования – проанализировать систему принудительного 

труда на территории Казахской ССР на примере японских военнопленных. В статье 

определено состояние и уровень производительности труда японских военнопленных. 

Хронологические рамки исследования охватывают 1945–1956 годы. В статье также 

рассмотрены организационные и правовые аспекты привлечения японских военнопленных к 

труду. Результаты. Труд военнопленных использовался на промышленных и энергетических 

объектах республики, тяжелых предприятиях для восстановления транспорта и 

инфраструктуры. На основании архивных документов и данных свидетелей показан 

отношение местного населения к японским военнопленным. Выводы. Несмотря на тяжелые 

условия и ограничения прав японские военнопленные внесли свой вклад в послевоенное 

восстановление народного хозяйства Казахской ССР. 

Ключевые слова: Вторая мировая война, японские военнопленные, военнопленные,            

лагеря для военнопленных, ГУЛАГ, Карлаг, принудительный труд 

Благодарность. Научная статья опубликована в рамках научного проекта «АР26198219 

Историко-правовое исследование региональных особенностей содержания военнопленных 

Второй мировой войны на территории Казахской ССР». 

Для цитирования: Мырзабекова Р.С., Жакупова Г.Т., Рахманкулова З.Б. Система 

Кіріспе  

Жапон соғыс тұтқындарын мәжбүрлі еңбекке тарту мәселесі шетелдік, кеңестік, отандық 

тарихнамада өзекті тақырыптардың бірі. КСРО-ның ыдырауы нәтижесінде тоталитарлық 

режимнен демократияға көшкен егеменді мемлекеттер өткен тарихты, соның ішінде 

дүниежүзілік соғыстар тарихын қайта зерттей бастады. Қазақстан ғылымы да дүниежүзілік 

соғыстар кезіндегі халықтар мен жеке тұлғалардың тағдырын, соғыс тұтқындарының тарихын 

идеологиялық астарсыз, жаңа көзқараспен зерттеуге мүмкіндік алды. Соның ішінде, жапон 

әскери тұтқындарының тарихын зерттеу бүгінгі таңда өзекті болып қала береді. Қазақстанда 

қаза тапқан және хабар-ошарсыз кеткен жапон соғыс тұтқындарының саны, жерленген 

орындары әлі де нақтылауды қажет етеді. Әскери тұтқындарды НКВД лагерьлеріне 

орналастыру, мәжбүрлі еңбекке пайдалану мәселелері де шетелдік және отандық тарихнамада 

жеткілікті түрде зерттелмеген. Бұл архив құжаттарының қолжетімсіздігімен байланысты. 

Соғыс тұтқындарына қатысты құжаттар 1980 жылдардың соңы мен 1990 жылдардың басында 

құпиясыздандырылғанымен, архивте әлі күнге дейін зерттеушілерге қолжетімсіз материалдар 

бар. Мысалы, Ішкі Істер Халық комиссариатының (НКВД) тергеу материалдары 

құпиясыздандырылмаған. Осы тұрғыдан алғанда Қазақстан аумағында болған соғыс 

тұтқындарының тарихын зерттеу өзекті, әрі ғылыми қажеттілігі бар мәселе. 

1946 жылы 18 наурызда Кеңестік Социалистік Республикалар Одағы Халық 

шаруашылығын қалпына келтіру мен дамытудың 1946–1950 жылдарға арналған төртінші 

бесжылдығын бекітті. Соғыстан кейінгі бесжылдық жоспар ауыр өнеркәсіпті қалпына келтіру 

мен дамытуға, шикізатты игеруге, Екінші дүниежүзілік соғыс жылдарында бүлінген 

инфрақұрылым мен тұрғын үй қорын қалпына келтіруге басымдылық берді.  

Екінші дүниежүзілік соғыс зардаптарының бірі экономиканы қалпына келтіруге қажетті 

еңбекке жарамды күштің тапшылығы еді. Сондықтан, соғыс тұтқындарының еңбек күшін 

пайдалану туралы шешім қабылданды. Әскери тұтқындарды КСРО экономикасына 

пайдаланудың негізгі қағидалары Мемлекеттік қорғаныс комитетінің 1945 жылы 4 маусымда 

қабылданған «Әскери тұтқындарды еңбекке пайдалану және әскери тұтқындар лагерлерін 

материалдық-техникалық қамтамасыз ету шаралары туралы» No. 8921сс қаулысында 

айқындалды (РФМА. 9401-қ., 1а-т., 185-іс, 34-п.). Бұл қаулыда шетелдік әскери тұтқындарды 

жұмыс күші ретінде пайдалану өнеркәсіп қажеттіліктеріне және Екінші дүниежүзілік соғыс 

салдарын жою жөніндегі міндеттерді орындауға бағындырылуы қажет екендігі көрсетілді. 

Ішкі істер Халық Комиссариатының № 0249 бұйрығы бойынша 1945 жылдың 29 

қырқүйегінде «Әскери тұтқындардың еңбегін пайдалану туралы Ереже» қабылданды 

(Военнопленные в СССР, 2000: 634). Ереже КСРО-дағы шетелдік әскери тұтқындардың 

еңбегін ұйымдастыруға негіз болған бірқатар қағидаларды бекітті. Бірінші қағида бойынша, 

тұтқындардың жұмыстан бас тартуы немесе немқұрайлы ұстанымы жазаланды. Екінші 

қағидаға сәйкес, әскери тұтқындардың барлық шығындары өз еңбектері арқылы өтелетін 

болды. Үшінші қағида бойынша, тұтқындардың еңбек күшін пайдалану олардың физикалық 

ерекшелігіне тәуелді болды.  

Қазақ КСР территориясындағы лагерьлерге Екінші дүниежүзілік соғыс тұтқындары – 

немістер, жапондар, итальяндар, румындар т.б әкелінді. Олар мәжбүрлі еңбекке тартылды. 

Соғыс тұтқындарының ішінде Қазақ КСР экономикасында өзіндік із қалдырған жапондар 

болды. 
 

Материалдар мен тәсілдер 

Мақалада жарияланған деректер жинағы мен архив құжаттары пайдаланылды. Сондай 

деректің бірі – ғылыми айналымда бар, соғыс тұтқындарына қатысты ұстанымды реттейтін 

Потсдам декларациясы, Женева Конвенциясы және Гаага конвенциясы (Сборник документов, 

1984: 357–359.; Японские военнопленные в СССР, 2013: 784; Международное право в 

избранных документах, 1957). Сонымен қатар, Қазақстан Республикасы Президентінің 

Архивіндегі «Қазақстан Коммунистік партиясының Орталық Комитеті» және «ҚР Президент 

әкімшілігі» қорлары және соғыс тұтқындарымен тікелей жұмыс жасаған әскери адамдардың 

жарияланған естеліктері пайдаланылды. Архив құжаттары арқылы 1945–1956 жылдар 

аралығындағы соғыс тұтқындарына қатысты мемлекет саясатындағы ұстаным мен өзгерістер 

анықталды. 

Зерттеудің әдіснамалық негізі ғылыми объективтілік қағидаларына негізделді. 

Дереккөздерден алынған ақпарат саяси немесе идеологиялық ұстанымдарға сүйенбей 

бейтарап бағаланды. Мақалада жалпы ғылыми – анализ, синтез, құрылымдық-функционалдық 

талдау және нақты тарихи – хронологиялық және тарихи-салыстырмалы әдістер қолданылды. 

Бұл Қазақ КСР аумағында болған жапон әскери тұтқындарының тарихын қалпына келтіруге 

мүмкіндік берді. Құрылымдық-функционалдық талдау жапон соғыс тұтқындарымен ішкі істер 

органдарының қарым-қатынасын, олардың иерархиясы мен функцияларын анықтады. 

Жүйелілік тәсіл Қазақ КСР территориясында болған жапон соғыс тұтқындары туралы 

ақпаратты сұрыптауға мүмкіндік берді.  

 

Талқылау 

Бұл мақаладағы тарихнамалық талдау негізінен мәжбүрлі еңбек жүйесіне қатысты 

зерттеулермен шектеледі. 

Қазақстан тарихнамасы. Қазақстан тарихнамасы үшін әскери тұтқындардың тарихы 

салыстырмалы түрде алғанда жаңа. Бұл мәселені зерттеу ХХ ғасырдың 90-шы жылдары, 

бұрын құпия болған құжаттарға зерттеушілер қол жеткізу мүмкіндігін иеленгенде пайда 

болды. Әскери тұтқындар еңбегі арқылы мәжбүрлі еңбек жүйесін қалыптастыру мәселесі 

ғылыми мақалаларға арқау болды (Касымбек, 1992: 206–208; Алдажуманов, 1998: 222–239). 

Қазақстандағы әскери тұтқындардың тарихын ғылыми тұрғыда зерттеу 2000 жылдары 

орын алды. Ғалымдар зерттеулерінде мәжбүрлі еңбектің тиімсіздігін көрсетті (Абылханов, 

2005: 12–18). Бірқатар зерттеушілер осы кезеңдегі халық шаруашылығының статистикалық 

мәліметтерін республиканың экономикалық әлеуетімен байланыстыра отырып қорытындылар 

шығарды (Козыбаев, 2000).  

Қазақ КСР қалаларының құрылысына әскери тұтқындарды пайдалану мәселесі, әскери 

тұтқындардың наразылықтары және Қазақстандағы ГУПВИ жүйесінің қалыптасуы зерттелді 

(Жангуттин, 2008: 107–114). Бұл зерттеулер арқылы Қазақ КСР территориясындағы ГУПВИ 

жүйесінің қалыптасу тарихы, экономикаға соғыс тұтқындарының қосқан үлесі анықталды. 

Қазақстандағы ГУПВИ жүйесінің қалыптасу тарихы арқылы авторлар Ресейдің бірқатар 

мұрағаттарынан алынған материалдарды ғылыми айналымға енгізді. Бұл Қазақстандағы 

ГУПВИ жүйесінің қалыптасу ерекшеліктерін зерттеуге мүмкіндік берді. 

2011 жылы Қазақ КСР аумағындағы жапон соғыс тұтқындары туралы құжаттар жинағы 

жарық көрді. Қарағанды облысындағы НКВД (МВД) лагерлері туралы архив материалдары 

жарияланды (Японские военнопленные в Карагандинской области, 2011). 

Орталық Қазақстан лагерьлеріндегі шетелдік әскери тұтқындарды орналастыру, 

ұйымдастыру және еңбек жағдайлары, материалдық-тұрмыстық жағдайлары мен 

медициналық қамтамасыз етілуі кандидаттық диссертациялар шеңберінде зерттелді (Михеева, 

2007). Л.В. Михеева шетелдік әскери тұтқындар соғыстан кейінгі кезеңде КСРО-дағы негізгі 

жұмыс күші болғанын және аймақтың дамуына елеулі үлес қосқанын атап өтеді. Қазақстан 

аумағындағы тұтқындар лагерлерінің тарихы бойынша докторлық және кандидаттық 

диссертация қорғалды (Дильманов, 2002; Елеуханова, 2009). 

Қазақстан зерттеушілері аймақтық архив құжаттары арқылы Шығыс Қазақстан мен 

Қарағанды аймағындағы тұтқындардың мәжбүрлі еңбегін ғылыми мақалалар ауқымында 

зерттеді (Жанбосинова, 2011: 29–32.; Жанбосинова, 2014: 24–29). 

Жапон соғыс тұтқындарының Қазақстан аумағына келген мерзімі де зерттеулерге арқау 

болды. Мысалы, Н. Дулатбеков алғашқы 3 мың жапон соғыс тұтқындары Алматыға 1939 

жылы, Халкин-Гол ұрысынан кейін келді деген мәлімет береді. Зерттеуші Р. Бекмағамбетов 

№ 40 лагерьдегі жапон әскери тұтқындарының алғашында Қарағанды облысына 

орналасқанын, 1946 жылдан бастап Алматыға ауыстырылғанын айтады (Бекмагамбетов, 

Бекмагамбетова, 2014). Соғыс тұтқындарын Қазақстан территориясына әкеліп, оларды 

мәжбүрлі еңбек жүйесіне тарту мәселесі Р. Бекмағамбетовтың монографиялық зерттеуіне негіз 

болды (Бекмагамбетов, 2014). Автор республиканың экономикалық әлеуетін көтеруге соғыс 

тұтқындарының жұмыс күшін пайдалану мәселесін Қазақстанның соғыс және соғыстан 

кейінгі кезеңінің ерекшелігімен байланыстырды. 

Соғыс тұтқындары тарихына қатысты құжаттар Қазақстан зерттеушілеріне егемендік 

кезеңінде қолжетімді болғандықтан, ғалымдар кеңестік стеоретиптердің қысымына ұшырамай 

объективті зерттеді. Қазақстан тарихнамасы соғыс тұтқындары арасында жапондарды 

аймақтық архивтердің құжаттары арқылы белсенді зерттегенімен, соғыс тұтқындарын соттау 

және жазалау, саяси тәрбие, үгіт-насихат жұмыстары, репатриация мәселесі архив 

құжаттарының қолжетімсіздігіне байланысты толыққанды зерттеулерді күтіп тұр.  

Ресей тарихнамасы. Ресей тарихшыларының соғыс тұтқындарына қатысты 

зерттеулерінің ішінде заңгер В. Галицкийдің еңбегі ерекшеленеді. Ол ғылыми айналымға 

енгізілген архив құжаттары арқылы тұтқынға алынған, отанына қайтарылған жапондардың 

санын анықтады, КСРО аумағында қайтыс болған соғыс тұтқындарына қатысты статистиканы 

талдады. В.Галицкий тұтқындарды азық-түлікпен қамтамасыз ету, медициналық бақылау, 

моральдық-психологиялық жағдай, идеологиялық тәрбие жұмысын зерттеу нысаны ретінде 

алған. Зерттеуші алғаш рет соғыс тұтқындары мәселесінің құқықтық астарына көңіл аударды 

(Галицкий, 1999: 18–33). Жапон соғыс тұтқындарының мәжбүрлі еңбегін халық 

шаруашылығында пайдалануын зерттеді (Галицкий, 1990: 66). В.П. Галицкий ГУЛАГ 

тұтқындарын арзан жұмыс күші ретінде пайдалануға елдегі экономикалық дағдарыс ықпал 

етті, - деген қорытынды шығарады. Сонымен қатар, авторға кеңестік дәуірдің идеологиялық 

ережелері ауыртпалық түсіргенін айта кету керек. В.П. Галицкий жапондарға қатысты 

құжаттарды талдағанда Кеңес өкіметінің әскери тұтқындарға қатысты саясатын біржақты 

талдады, зерттеуші жапондарды соғыс тұтқындары деп есептеді. КСРО-ның репатриацияны 

1956 жылғы КСРО-Жапония декларациясына дейін созуын 1929 жылғы Женева 

Конвенциясының 75 бабы арқылы ақтады.  

1980–1990 жылдары соғыс тұтқындарын жұмыс күші ретінде пайдалануды О.Д. Базаров 

(Базаров, 1997: 55–64), Е.Ю. Бондаренко (Бондаренко, 2002), С.И. Кузнецов (Кузнецов, 1997) 

Иркутск, Бурятия және Қиыр Шығыс аймақтарының материалдары бойынша зерттеді. 

Бурятия, Иркутск, Чита аймақтарына қатысты архив құжаттарын ғылыми айналымға енгізді. 

С.И. Кузнецов жапондарды соғыс тұтқындары деп атайды, бірақ заң жүзінде интернацияға 

ұшырады деп көрсетеді. Зерттеулер КСРО-дағы әскери тұтқындар лагерлерінің орналасу 

географиясын, санын, жұмыс күші ретінде пайдалану түрлерін, лагерь өмірін, репатриация 

жүргізу ерекшелігін анықтады. 

Әскери тұтқындардың еңбегі және КСРО-ның халық шаруашылығында қолданылуы 

С.Г.Сидоров еңбегінде зерттелді (Сидоров, 2001). Ғалым Ресейдің орталық архивтеріндегі 

құжаттарды пайдалана отырып жапон соғыс тұтқындарының еңбек жағдайын, күнделікті 

өмірін, өнеркәсіп пен ауыл шаруашылығы жұмыстарындағы соғыс тұтқындарының еңбегін, 

өлім-жітім статистикасын көрсетті. 

ХХІ ғасырда соғыс тұтқындарына қатысты зерттеулердің бағыттары өзгере бастады. 

Тұтқындардың күнделікті өмірі, денсаулығы, травма алуы, өлім-жітім мәселесі, медициналық 

қызмет, өндірістегі еңбек көрсеткіштерінің тұрмыс жағдайына ықпалы, идеологиялық жұмыс 

сияқты мәселелер зерттеле бастады (Маркдорф, 2008: 1131–1140; Маркдорф, 2010: 218–223); 

Н.А. Ширшев (Ширшев, 2018: 197–206); М.А. Орлов (Орлов, 2008: 154–157). Жапон соғыс 

тұтқындарының БАМ құрылысын салуға қатысуы зерттелді.  

ХХІ ғасырдағы Ресей зерттеушілерінің еңбегінен тұтқындардың жағдайы, еңбек 

өнімділігі, әлеуметтік ортаға икемделуі, еңбек этикасы көрініс алды (Гучинова, 2016). Соғыс 

тұтқындарын ұстау халықаралық-құқықтық жүйе көзқарасы тұрғысынан зерттелді 

(Кузьминых, 2016). Монографияда тұтқын лагерь социумы ретінде алынып, жазалау және 

бақылау ұйымдары мен мекемелерінің жұмысы арқылы мәжбүрлік жағдайдағы адамның 

мінез-құлқының өзгеріске ұшырауы қарастырылды. КСРО-дағы соғыс тұтқындары 

мәселесінің саяси-құқықтық реттелуі, бақылау, жазалау жұмыстары, идеологиялық тәрбие 

және лагерь жағдайында өмір сүруінің ұжымдық тәжірибесі зерттелді. 

Ресей зерттеушілерінің пікірлері жапон соғыс тұтқындарының санына, КСРО-ның 

жапон тұтқындарына қатысты ұстанған саясатына байланысты біржақты емес. Мысалы, В. 

Галицкий, КСРО жапон тұтқындарына қатысты адамгершілік көзқарас нормаларын ұстанды 

деп көрсетсе, С. Кузнецов керісінше, тұтқындардың жағдайын жақсарту басты назарда болған 

жоқ,-деген пікірде.  

Батыс тарихнамасы. Жапон солдаттары мен офицерлерінің 1945–1956 жылдар 

аралығында КСРО-ның мәжбүрлі еңбек лагерлерінде болуы шетелдік тарихнамада «Сібір 

интернациясы» деген атпен белгілі. 1988 г. Уильям Ниммо жеке текті архив құжаттары 

арқылы «Сібір интернациясы» тақырыбына монографиялық зерттеу арнады (Nimmo, 1988). 

Монографияда идеологиялық үгіт-тәрбие жұмысы, репатриация мәселесі зерттелді.  

Э. Баршэй мемуарларды зерттеу арқылы адамның мінез-құлқындағы өзгерістерді 

зерттеді. Бұл тұтқыннан келген жапондардың естеліктері арқылы жазылған ғылыми 

деректанулық еңбек болды (Barshay, 2013). Батыс ғалымдары репатриация мәселесіне, КСРО-

ның жапон әскери тұтқындарына қатысты жүргізген саясатын зерттеуге басымдылық берді.  

Жапон тарихнамасы. Жапондар күштеп тұтқындау процесін «Сібір интернациясы» деп 

атап, бұл жағдайдың заңсыздығын көрсетеді. Жапонияда соғыс тұтқындарының тарихы мен 

тағдырына арналған зерттеулер тарихшылар мен журналистер тарапынан жүргізілді. Жапон 

тарихнамасында бұл мәселеге қатысты екі ұстаным бар. Бірінші ұстаным бойынша, «Сібір 

интернациясы» кеңес-жапон қатынастарына әсер еткен оқиға ретінде зерттелсе, екінші 

ұстаным бойынша, «Сібір интернациясы» жеке адам тағдыры көзқарасынан зерттелді. 

Жапониядағы осы мәселеге қатысты алғашқы зерттеулердің бірі Ясуо Вакацукидің «Сібірдегі 

әскери тұтқындар лагері» еңбегі (Вакацуки, 1979). Бұл соғыс тұтқынын басынан өткізген адам 

емес, тарихшы ретінде талдаған еңбек. Ол тұтқында болған 600 мың жапон солдаттары мен 

офицерлерінің санын көрсетеді.  

Соғыс тұтқынын басынан өткізген адамдар мен олардың жанұяларының естеліктері 

арқылы тұтқында болудың психологиялық, заңдық, адамгершілік тұстарын ашқан зерттеу 

Тосио Курихараның еңбегі (Тосио, 2009). 2005 жылы Гундзи Абэнің күштеп интернациялау 

мәселесіне қатысты еңбегі жарық көрді (Абэ, 2005). Бұл зерттеу еңбек жағдайына, 

тұтқындардың күнделікті қажеттілігін қамтамасыз ету мәселесіне арналды. Г.Абэ зерттеуінің 

қорытындысы «Японские военнопленные и принудительный труд в СССР после Второй 

мировой войны» деген ұжымдық зерттеуде «Бейбітішілік және Келісім» қорының қолдауымен 

жарық көрді (Japanese Internees and Forced Labor in the USSR after the Second World War, 2008).  

Ёсикуни Игараси (Игараси, 2012) еңбегінде репатриация мәселесі зерттелді. Синдзи 

Ёкотэ мақаласында Жапонияның «қырғи-қабақ» соғысқа тартылуын әскери тұтқындар 

мәселесімен байланыстырды (Ёкотэ, 2013: 30–50). Ёкотэ, Кеңес Одағының репатриация 

мәселесін кешіктіруі Жапония мен Америка Құрама Штаттарының қауіпсіздік саласындағы 

ынтымақтастығын дамытуға ықпал етіп, барлық келіспеушіліктерді артқа тастады, - деген 

қорытынды шығарады. Яғни, КСРО репатриация мәселесі арқылы АҚШ пен Жапонияны 

жақындастырды.  

«Сібір интернациясы» тақырыбына Жапонияда қызығушылық болғанымен, ғылыми 

тарихнама қалыптаспаған. «Сібір интернациясына» қатысты әртүрлі форматтағы 

естеліктердің ғылыми жұмыстарға қарағанда көп болуын, зерттеуші Томита Такэси, бұл 

тақырыптың 1990 жылға дейін саяси тақырып болуымен байланыстырады (Такэси, 2011: 592–

609).  

Жапон тарихшылары мен публицистерінің еңбектері жеке мемуарларға негізделген. 

Жапондардың КСРО экономикасына қосқан мәжбүрлі еңбегінің үлесін бағалау, 

репатриацияны ұйымдастыру, тергеу жұмыстары жапон тарихнамасында зерттелмеген. 

Жапон зерттеушілері кеңестік әскери тұтқындар жүйесінің ішкі жұмыс істеу механизмдерін 

зерттемейді. КСРО-дағы әскери тұтқын жүйесінің қызметін Г. Абе мен Т. Такеши ғана ішінара 

зерттеген. Жапон ғалымдары соғыс тұтқындарына қатысты ғылыми ізденістерінде көбінесе 

АҚШ және ағылшын зерттеушілерінің еңбектеріне сүйенеді. Бұл КСРО архивтерінің 

жапондар үшін қолжетімсіздігімен, қазіргі жапон зерттеушілерінің қолында архив 

құжаттарының болмауымен байланысты болуы мүмкін. Сол себепті, жапон тарихнамасы 

негізінен тұтқында болған жапондардың естеліктерінен, хаттарынан тұрады.  

Сонымен, жапон соғыс тұтқындарының тарихына қатысты естеліктер жапон 

тарихнамасының ерекшелігін құрайды. Бұл естеліктер субективті пікірді бергенімен лагерьдің 

ішкі өмірін көрсететін құнды материал болып табылады. Қазіргі таңда Жапонияда соғыс 

тұтқындарының естеліктері жарияланған екі мың еңбек бар. Бұрынғы соғыс тұтқындарының 

Ассоциациясы және Қауымдастығы жыл сайын Бюллетень шығарып тұрады. Бұл соғыс 

тұтқындарының жеке естеліктері. Бюллетень материалдары зерттеушілерге жеке мемуарлық 

сипаттағы дерек бола алады. Периодикалық баспа материалдарында да бұл тақырып жиі 

көтеріліп тұрады. Бұл жапондардың соғыс тұтқындары тақырыбына деген қызығушылығының 

жоғалмағандығын көрсетеді. 

 

Нәтижелер 

КСРО Мемлекеттік Қорғаныс Комитетінің 1945 жылғы 23 тамыздағы № 9898сс 

қаулысымен соғыс тұтқындары Кеңес Одағының 30 аймағына, соның ішінде бір бөлігі 

Қазақстанға жіберілді. 1945 жылы Қазақ КСР аумағына 54 6086 жапон соғыс тұтқындарын 

алып келді (ҚР ПА. 5Н-қ., 1/1-т., 1383-2 іс, 19-п.). 1945 жылы 28 тамызда Қазақстан 

Компартиясының Орталық Комитеті «Жапон әскери тұтқындарын республиканың өнеркәсіп 

орындарына орналастыру және еңбекке пайдалану туралы» қаулы қабылдады. Осы оқиғаларға 

қатысты құжаттар Қазақстан Республикасы Президентінің Архивінде сақтаулы. Қазақстан КП 

ОК (No. 708) қорында Қазақстан Компартиясы Орталық Комитеті Бюросының 

материалдарының құрамындағы арнайы папкаларда 1945 жылғы 28 тамыздағы «Жапон әскери 

тұтқындарын республиканың өнеркәсіп кәсіпорындарына орналастыру және еңбекке 

пайдалану туралы» қаулысы сақталған (ҚР ПА. 708-қ., 1/1-т., 8-іс, 25-п.). 

Жапон әскери тұтқындарын Қазақ КСР экономикасына пайдалану соғыстан кейінгі 

саясаттың маңызды құрамдас бөлігі болды. Олардың жасын, жынысын, дәрежесін және 

физикалық мүмкіндіктерін ескере отырып, еңбек күші ретінде пайдалануға рұқсат етілді. 

Әскери тұтқындарды өндіріс нысандарына бөлуді НКВД жүйесіндегі негізгі құрылым ОСМУ 

(арнайы құрылыс-монтаж бөлімдері) реттеді. 

Қазақ КСР лагерьлеріндегі соғыс тұтқындарының ұлттық құрамы әртүрлі болды, 

көпшілігі немістер мен жапондар еді және басым бөлігі еңбекке жарамды 18–45 жас 

аралығындағы ер адамдар болды. 1945–1949 жылдар аралығында Қазақ КСР аумағындағы 

лагерлерде ұсталған жапон әскери тұтқындары КСРО НКВД-МВД әскери                    

трибуналының шешімімен РСФСР Қылмыстық кодексінің 58-6 және 58-4-баптары бойынша 

мемлекеттік қылмыс жасағаны үшін сотталғандар қатарына жатқызылды (ҚР ПА. 5-Н-қ., 6-т., 

1383-іс, 56-п.).  

Архив деректерінде тұтқындардың (58 900 адам) Қазақ КСР аумағы бойынша таралу 

барысын, сондай-ақ бірінші эшелонның Семей облысына және 25 000-ға жуық адамның – 

Қарағанды, Жезқазған, Шығыс Қазақстан, Алматы және Жамбылға орналастырылуы 

көрсетілген (ҚР ПА. 708-қ., 1/1-т., 8-іс, 25-п.). Бұл жағдай әскери тұтқындарға арналған 

ГУПВИ лагерьлер жүйесін кеңейтуге түрткі болды. Осы кезеңде лагерьлерге реттік нөмірлер 

беріліп, арнайы құрылымдар қалыптаса бастады.  

Қазақстан аумағында алғашқы әскери тұтқындарды қабылдауға арналған лагерьлер 

қатарында Қарағанды облысындағы № 99 Спасск лагері мен Ақтөбедегі № 222 лагерь болды. 

Шығыс Қазақстанда тұтқындарға арналған № 347 және № 45 нөмірлі екі лагерь құрылды. 

Жалпы алғанда, республика аумағында 7 лагерь басқармасына бағынатын 50 бөлімше жұмыс 

істеді (ҚР ПА. 5Н-қ., 1/1-т., 1384-іс, 2-п.). 

Қарағанды қаласындағы Спасск лагері 1941 жылы 24 маусымда Карлаг департаментінің 

құрамында болды. Тамыз айында бұл лагерьге тұтқындардың алғашқы эшелоны келді 

(Елеуханова, 2009). Спасск – Қазақстандағы ең үлкен тұтқындар лагері еді. 1941–1950 жылдар 

аралығында лагерде шамамен 70 мың тұтқын, оның ішінде 30 мыңға жуық неміс, 22 мың 

жапон, 6 мың румын және 1600-ге жуық австриялықтар болды. Ұлты француз, итальян, литов, 

чех және венгр тұтқындары да болған (Михеева, 2007). 

Қазақстан Республикасы Президентінің Архиві қорында сақталған материалдар 

негізінде Қазақ КСР-нің бүкіл аумағындағы әскери тұтқындар лагерлерінің, арнайы 

госпитальдардың, жекелеген еңбек батальондарының және роталарының орналасқан жерін 

анықтауға болады: Әскери тұтқындар лагері – Оңтүстік Қазақстан облысы ӨМВД: Пахта-Арал 

ауылы (Түркістан қаласының № 29 ВД лагері, № 29 ВД лагері бөлімі, № 348 лагері); Қарағанды 

облысының ӨСБҚК: Балқаш қаласы (№ 37 ОҚБ лагері, бір лагерь бөлімі), Қарағанды қаласы 

(№ 99 МВД лагері), Жезқазған қаласы (№ 39 ОҚБ лагері); Шығыс Қазақстан облысы ӨМҚБ: 

Өскемен қаласы (№ 45 ОҚБ лагері), Лениногор қаласы (№ 347 ОҚБ лагері); ІІМ Ақтөбе 

облысы бойынша департаменті (No222 ІІМ лагері), Ақмола қаласы (No330 ІІМ лагері). 

Алматы, Жамбыл, Оңтүстік Қазақстан, Талдықорған облыстарының, Алматы қаласының 

лагерь бөлімшелері (№ 40 ІІД лагері, 10 лагерь бөлімі). Ішкі істер министрлігінің Ақтөбе, 

Көкшетау, Ақмола, Жамбыл облыстары басқармаларында жеке еңбек батальондары мен 

арнайы госпитальдар болды (ҚР ПА. 5Н-қ., 1/1-т., 384-іс, 2-п.). 

Тұтқындардың еңбегін Қарағанды облысындағы Қазақ металлургиялық комбинаты, 

Жезқазған мыс балқыту зауыты, Өскемен мырыш зауыты, Ащысай және Лениногор 

полиметалл комбинаттары, Текелі қорғасын зауыты, Қаратау мұнай комбинаты, 

Қарағандыуголь тресті және басқа да көптеген кәсіпорындар пайдаланды.  

Жапон әскери тұтқындарының еңбегін пайдаланудың басым салалары мен құрылыс 

жобалары 1945 жылдың тамызында № 9898ss Мемлекеттік қорғаныс бұйрығында анықталған. 

Республиканың 18 ірі өнеркәсіп нысаны, оның ішінде «Прибалхашстрой», «Қарағандыуголь», 

«Жезқазған комбинаты», Түрксіб және басқа мекемелер жапон әскери тұтқындарының жұмыс 

орындарына айналды. 15 000 тұтқын Мемлекеттік қорғаныстың № 9898 бұйрығына сәйкес 

Өскемен және Зыряновскінің құрылыс және түсті металлургия саласында жұмыс істеу үшін 

қосымша жіберілді (Ким, 2016). Қарағанды облысының металлургия комбинаты, 

Жезқазғандағы мыс балқыту зауыты, Өскемендегі мырыш зауыты, Ащысайдағы полиметалл 

комбинаты, Лениногорск полиметалл комбинаты, Қаратау, Батыс Қазақстанның мұнай 

кәсіпорындары, «Қарағандыуголь» шахталары жапон әскери тұтқындарын пайдаланудың 

негізгі нысандары болды. Сонымен қатар, ағаш кесу, тау-кен өнеркәсібіне және кеңестік 

экономиканың өндіруші салаларын дамытуға, тұрғын үй құрылысына қажетті 

инфрақұрылымды қалпына келтіруге жұмсалды.  

Әскери тұтқындарға арналған алғашқы лагерьлер Шығыс Қазақстан өңірінде де 

орналасты. Зерттеулерге сәйкес, 1946 жылдың қысы мен көктемінде осы өңірде тұтқындарды 

қабылдауға дайындық жұмыстары басталған. Әскери тұтқындар еңбегін пайдалануға құрылыс 

саласының кәсіпорындары, түсті металлургия, ауыр өнеркәсіп және жергілікті басқару 

органдары мүдделі болды. 

Алматыда жапон әскери тұтқындарының пайда болуы туралы куәгерлердің естеліктері 

бар. Қазақ КСР Ішкі Істер министрлігінің бұрынғы қызметкері Андрей Черновтың естелігі 

бойынша, Квантун армиясының жеңілісінен кейін екі-үш ай өткен соң, яғни 1945 жылдың 

аяғында жапон армиясының қатардағы жауынгерлері Алматыға жеткізілген. Чернов 

Алматыда соғыс тұтқындары болған жерлерді де сипаттайды: «Қазіргі энергетика және 

байланыс институтының аумағында, ет комбинатының маңында, сондай-ақ ауыр машина 

жасау зауыты (АЗТМ) мен вагон жөндеу зауыты салынып жатқан аумақтарда. Тұтқындар 

тұратын аумақтар биік қоршаулармен және тікенек сымдармен қоршалған (Витвицкий, 1993). 

Қазақ КСР-і үлкен көлемдегі тұтқындарды бір мезетте қабылдауға дайын болмады. 

Лагерь басшылығы әскери тұтқындардың еңбек әлеуетін толық пайдалану жолын 

іздестіргенімен, олардың қауіпсіздік жағдайына жеткілікті назар аударған жоқ. Лагерьлердің 

көпшілігінде еңбек қауіпсіздігіне қойылатын талаптар ескерілмеді. Тас өндіру саласында 

арнайы қорғаныс қолғаптары мен құрылғылардың жетіспеушілігі, техникалық құралдардың 

ескіруі, орыс тілін меңгермеуі, қауіпсіздік техникасы бойынша нұсқаулықтардың 

жеткіліксіздігі жазатайым жағдайлардың негізгі себептері болды. Бұл өз кезегінде жұмыс 

өнімділігінің төмендеуіне әкелді. Жазатайым оқиғалар туралы нақты статистика сақталмаған, 

саны арнайы есепке алынбаған сияқты.  

Лагерь қысқа мерзімде және қажетті дайындықсыз ұйымдастырылғандықтан, белгілеген 

стандарттарға толық сәйкес келмеді. Сонымен қатар, тұтқындарды азық-түлікпен қамтамасыз 

ету қиынға соқты, өмір сүруге қажетті ең қарапайым жағдайлар жасалмады. Бұл жағдайлар 

тұтқындар арасындағы өлім-жітімнің артуына себеп болды. Мысалы, Қарағанды 

облысындағы No. 99 НКВД лагері 1945 жылы көліктің жоқтығынан азық-түлік 

тапшылығының зардабын көрді (ҚР ПА. 708-қ., 9-т., 164-іс, 49-50 п-п.). Кейбір кәсіпорын 

басшыларының еңбекті ұйымдастыруға салғырт қарауы, еңбек тәртібінің әлсіреуіне, лагерьді 

басқару сапасының төмендеуіне әкелді. ГУПВИ ережелері мен нұсқаулықтарына сәйкес, 

лагерь дирекциясының құрылымына саяси, қаржы-шаруашылық, жедел-тексеру, жоспарлау, 

өндіріс, санитарлық, жабдықтау, көлік және есеп бөлімдері кірді. Бұл құрылым әскери 

тұтқындарды өндірістік жұмыстарға заңды түрде тартуға, өндірістік тапсырмаларды 

орындауды жоспарлауға және бақылауға, сондай-ақ күрделі өндіріс нысандарында қауіпсіздік 

шараларын қамтамасыз етуге жауапты болды. 

Архивте еңбек тәртібін бұзу фактілері де құжатталған. Күніне 10 сағатқа дейін шахтада 

жұмыс істеген тұтқындар, тасымалдау көлігінің жоқтығынан 4 шақырымға дейінгі 

қашықтыққа құрылыс материалдарын жаяу тасымалдады. Мысалы, 350 000 кірпіш қолмен 

тасымалданғандықтан, тұтқындардың физикалық жағдайы әлсіреп, еңбек өнімділігі 

төмендеген (ҚР ПА. 708-қ., 9-т., 164-іс, 49–50-п.п.). Осындай жағдай барлық НКВД лагерь 

бөлімшелерінде болды. 

Жапон әскери тұтқындары Алматыда қысқа мерзімде бірнеше маңызды нысандар салды. 

Мысалы, қазіргі Төле би көшесі (бұрынғы Комсомольская), Қарасай батыр көшесі (бұрынғы 

Виноградов) және Жамбыл көшелерінде кез келген жер сілкінісіне төтеп бере алатын берік 

көпқабатты үйлер салды. АЗТМ мен автомобиль жөндеу зауытындағы шеберханалар, 

шаруашылық ғимараттар, бір қабатты тұрғын үйлер мен Ішкі істер министрлігі ғимараты 

салынды. Жапондардың еңбегімен ескі әуежай ғимараты, Түрксіб үйі, Ғалымдар үйі, НКВД-

МВД қызметкерлерінің саяжай кешендері, Сергей Киров атындағы зауыттың әкімшілік 

ғимараты және Қазақ КСР Ғылым академиясының ғимараты бой көтерді. Жапондар Қармет, 

Жезқазған мыс қорыту зауыты, Өскемен мырыш комбинатын, Ащысай, Лениногор 

полиметалл комбинатын, Текелі қорғасын комбинатын, Қаратау тау-кен химия комбинатын, 

«Алтайзолото» трестін, Батыс Қазақстанның мұнай кәсіпорындарын, «Қарағандыуголь» 

трестін салды. Жапондар салған құрылыстар сапасымен ерекшеленді.  

Әскери тұтқындарды мәжбүрлі еңбекке тарту кезінде олардың біліктілігі есепке алынған 

жоқ. Бірақ, жапондардың біліктілігі жоғары болды деген қорытындыға келуге болады. 

Қазақстанда болған жапон соғыс тұтқындары туралы фильмнің авторы Бақтыбай Жұмаділдин 

«Самурай қолының жылуы» атты деректі фильмінде жапон соғыс тұтқындарының арасында 

89 мамандық бойынша шеберлер болды деген статистика келтіреді. Оның бір дәлелі ретінде 

Балхаш қаласында жапондар салған 8 үй туралы айтады. Бұл үйдің сапасы жапон соғыс 

тұтқындары жұмысының сапасы мен біліктілігін көрсетті. Себебі, бұл тұрғын үйлердің 

архитекторы да, жобалаушысы да, құрылысшылары да жапондар болды. Үйлердің құрылысы 

аяқталғаннан кейін оған Балқаш қаласының тау-металлургия комбинатының жоғарғы 

басшылығы орналастырылды. Жапондардың адал еңбегінің куәсі болған жергілікті 

тұрғындар, олардың еңбек сапасы Батыс Еуропа елдерінің тұтқындарына қарағанда жоғары 

болды деп есептейді. Бұл ой қорытынды негізсіз емес. Себебі, Екінші дүниежүзілік соғыс 

қарсаңындағы Жапонияда өнеркәсіп сәтті дамыды. Тау-кен және өңдеу өнеркәсіптерінің өсу 

қарқыны жылына 5 пайызға жетті. Соғысқа дейін жапон халқының 90 пайызы қала тұрғыны 

болды, басым бөлігі кәсіпорындарда жұмыс істеді. Бұл фактор жапон соғыс тұтқындарының 

біліктілігінің жоғары болуына мүмкіндік берді, - деп болжауға болады. 

Лагерь басшылығы, жоспарды асыра орындаған тұтқындар еліне қайтуға артықшылық 

алады, - деп тұтқындарды еңбек өнімділігін арттыруға ынталандырды. Жапондар осы 

ұсынысқа сеніп, тиімді жұмыс істеді, өндіріс жоспарларын 120–150 пайызға дейін орындаған 

жағдайлары болған. Алайда Кеңес Одағының оларды тез қайтару міндеті болған жоқ, 

отандарына соңғы кезекте қайтарылды. 

КСРО басшылығы ақысыз жұмыс күшін пайдаланудың тиімді жолдарын қарастырды. 

Алайда, жағдайды түпкілікті өзгерту үшін байыпты шаралар қолданылмады. Лагерь әкімшілігі 

мен құрылыс алаңының басшылары арасында өзара түсіністік, тұтқындар еңбегінің тиімділігін 

арттыру мақсатына жұмылу ниеті болған жоқ. Архив құжаттарына қарасақ, тұтқындардың 

жағдайы мен еңбек тиімділігін анықтайтын негізгі екі мекеме арасындағы өзара түсінбеушілік 

тұтқындарды қарапайым тұрмыс жағдайларымен қамтамасыз ету мәселесінде ғана емес, 

ұйымдастыру мәселесінде де көрініс алған. Соғыс тұтқындарының еңбегі тиімсіз 

пайдаланылды, бақылаушы ұйым өкілдері өз қызметін асыра пайдаланды (ҚР ПА. 725-қ. 4-т. 

1067-іс. 207-п.). Ресми нұсқаулар мен ережелерге қарамастан, лагерьлерде еңбек қауіпсіздігі 

жиі бұзылып отырды. Соғыс тұтқындарына қорғаныс киімдері берілмеді, өнеркәсіп 

қауіпсіздік стандарттары іс жүзінде болмады, тұтқындар жұмыс орнында жиі жарақат алды. 

Бұл өз кезегінде өндірісті баяулатты. Орыс тілін білмегендіктен, тұтқындар қарапайым 

қауіпсіздік нұсқауларын түсінбеді, бұл қайғылы салдарға әкеліп, лагерьлердегі өлім-жітімді 

арттырды. 

Лагерьлердегі азық-түлік тапшылығы әскери тұтқындардың онсыз да ауыр жағдайын 

одан сайын ушықтырды. Дене еңбегінен шаршап, тамақтанбаған тұтқындар көбінесе 

психикалық күйреудің алдында тұрды. Соғыс тұтқындары диареямен көп ауырды. Себебі, 

тағам таныс емес еді, күрішке үйренген жапондарға картоп пен қырыққабат берілді. Ауыз 

судың сапасы да басқаша болды. Алғашында тұтқынға түскен кезде киген киімдерімен, күзгі 

жеңіл формалармен жұмыс істеді, аяқтарына галош киіп жүрді. Қыста қой терісінен жасалған 

тондар мен буденовкаға ұқсас үшкір қалпақтар берілді.  

Лагерь басшылары жапон менталитетінің ерекшелігін ескеріп, оларды ауыр және күрделі 

жұмыстарға салды, жапондардың еңбек этикасының ГУЛАГ тұтқындарынан түбегейлі өзгеше 

екенін тез түсініп, бұл факторды пайдалануды үйренді. Басқа еуропалық әскери тұтқындарға 

қарағанда кәсіпқойлығы, өз мамандықтары бойынша жоғары біліктілігі, еңбекке деген адал 

көзқарасы жапондардың еңбегін маңызды нысандарда пайдалануға мүмкіндік берді. 

Жапондардың корпоративтік рухын пайдаланып лагерь басшылығы социалистік бәсекелестік 

идеясын қабылдатты және жапондардың өзі осы ойынға қалай тартылғанын байқамады. 

Стаханов қозғалысының үлгісімен ГУПВИ-де «Харадзюку» қозғалысы ұйымдастырылды. 

Адалдықпен жұмыс жасайтын жапондар норма орындаудың әртүрлі айла-тәсілдерін                    

білген жоқ. 

Жапон соғыс тұтқындары үшін Кеңес Одағында өмір сүрген халықтардың 

құндылықтары түбегейлі түрде өзгеше еді, негізгі өмірлік қағидалары басқаша 

тұжырымдалды. Еңбек этикасына деген түсінік те қарама-қайшылыққа толы болды. Мысалы, 

ГУЛАГ тұтқындары, мемлекет үшін мәжбүрлі жұмыс істейтіндерін есте сақтады, сондықтан, 

пайда әкелуді ойламады. Ал жапон соғыс тұтқындары өздеріне қатыгездікпен қараған 

мемлекет үшін мәжбүрлі еңбек етсе де, сапалы жұмыс істеуді талап ететін еңбек этикасынан 

бас тарта алмады. Жапондар басқаша жұмыс істей алмайтын, өйткені олар үшін еңбек 

адамның қадір-қасиетімен тікелей байланысты еді. Бұл құндылықты олар кішкентай кезінен 

бойына сіңірді, басқа өмір сүру нормаларын білмеді. Сондықтан, жапондар адал жұмыс істеді, 

нәтижелері де сапалы болды. КСРО-дағы өмірдің екіұшты стандарттарға сүйенетінін және сөз 

бен іс көп жағдайда сәйкес келмейтінін жапондар білген жоқ. Жапондар кеңес 

құрылысшылары сияқты асығыс, сапасыз жұмыс істеу қажеттілігін түсінбеді, олар үшін 

жоспарды сапалы орындау маңызды болды. Нәтижесінде, жапондар салған ғимараттар берік 

және ұзақ уақытқа шыдайтындай етіп салынған. Бүгінгі күнге дейін «Жапон соғыс 

тұтқындары салған үй», - деп айтылғанда, бұл сапаның ең жақсы кепілі болып табылатыны 

таңқаларлық емес.  

Жапон тұтқындары еуропалықтардан бөлек орналастырылды, өзге тұтқындармен аз 

араласты. Жергілікті халықпен іс жүзінде ешқандай байланыста болмады. Дегенмен, жұмысқа 

апару, әкелу барысында орын алатын аздаған кездесулер арқылы бағалайтын болсақ, жапон 

соғыс тұтқындарының жергілікті халықпен қарым-қатынасы жанашырлықпен сипатталады. 

Бұл жағдай соғыс тұтқындарының естеліктерінде көрініс алған. Жапондар басқа соғыс 

тұтқындарынан сыпайылығы, еңбекқорлығы, тазалығы және ұқыпты келбетімен ерекшеленді. 

Жапон соғыс тұтқындары мен жергілікті халықтың байланысын Алматы қаласының 

мысалында көрсететін болсақ, соғыс тұтқындарын күзеткен А. Черновтың айтуынша, 

Алматыдағы жапон әскери тұтқындарына қалалықтар аяушылық білдірген. Бірақ қатал режим 

тұтқындардың жергілікті халықпен байланысын шектеген. Осыған қарамастан алматылықтар 

мүмкіндік болған жағдайда тұтқындарға тамақты жасырын беріп тұрған. А. Чернов,                   

1946–1947 жылдары алманың мол болғандығын, алматылықтардың тұтқындарға алманы 

жасырын беріп отырғанын еске алады. Алматыдағы жапон соғыс тұтқындарының өмірі 

тазалық пен тәртіппен ерекшеленгенін көрсетеді. Жапондардың казармасы үнемі жинақы 

болған, заттары мүлтіксіз сақталған. Қолда бар жер учаскелерінде жапондар көкөніс өсіріп, 

тіпті гүл отырғызған (Витвицкий, 1993). 

Жапон соғыс тұтқындарының лагерь туралы естеліктері ауыр еңбектің көрсеткіші болып 

табылады. Жапон соғыс тұтқындарының мемуарларында «давай» және «норма» сияқты орыс 

тіліндегі сөз тіркестер жиі кездеседі. Екі сөз тіркесі де мәжбүрлі еңбекпен тікелей байланысты 

және «давай!» бұйрық ретінде, «норма» еңбек нәтижесі ретінде естерінде қалды. 

Жапондардың физиологиясына қатал климаттық жағдайлар үйреншікті емес еді. Қатал 

климаттық жағдайларда жапондардың еңбек нәтижелерінің көрсеткіштері 50–60 пайыздан 

аспайтын. Сібірмен салыстырғанда Қазақ КСР-нің жұмсақ климатында мәжбүрлі еңбек еткен 

жапондар қанағаттанарлық еңбек нәтижесін көрсетті.  

 

Қорытынды 

Қазақ КСР экономикасына жапон әскери тұтқындарын пайдалану КСРО-ның соғыстан 

кейінгі саясатының маңызды құрамдас бөлігі болды. Кеңес мемлекетінің соғыс тұтқындарына 

қатысты ұстанған саясаты оның идеологиясынан, болмысынан туындады. Жапон соғыс 

тұтқындарының құқығы 1929 жылғы әскери тұтқындарды ұстау нормаларын реттейтін 

Женева конвенциясымен анықталды. Конвенция аясына тұтқынның өмір сүру құқығы, 

тұтқынға адамгершілікпен қарау, медициналық көмек, гуманитарлық стандарттарға сай ұстау 

шарттары кірген.  

Жапон соғыс тұтқындарының Қазақстандағы лагерьлерде ұсталуы және тау-кен 

кәсіпорындарында, тұрғын үй және қоғамдық нысандар құрылысында еңбек етуі КСРО-ның 

арнайы органдарымен орталықтан реттеліп, бақыланып отырды. Кеңестік Қазақстанда соғыс 

тұтқындарына арнайы ұйымдастырылған кейбір лагерьлер тұрақты жұмыс істеді, ал 

басқалары нақты мақсатқа жету үшін қысқа мерзімге құрылды. Архив деректеріне сүйене 

отырып, Кеңестік Қазақстан лагерлеріндегі жапон соғыс тұтқындарына қатысты режим 

репрессиялық сипатта болды, - деген қорытынды жасауға болады. Дегенмен, КСРО 

лагерлеріндегі жапон соғыс тұтқындарының өлім-жітім көрсеткіші жалпы алғанда 10 пайыз 

болса, Қазақстан аумағындағы лагерлердегі жапон соғыс тұтқындарының өлім-жітім 

статистикасы төмен болды. «КСРО-ға интернация жасалған жапондарды қолдау және 

құжаттау» орталығының басшысы Аримицу Кен 2025 жылдың мамыр айында Жапониядағы 

Қазақстан елшісімен кездесуінде Қазақстанның еңбек лагерлеріндегі өлім-жітім деңгейі 2,5 

пайыз болғанын атап өтті.  

1956 жылы 13 желтоқсанда КСРО Жоғарғы Кеңесі жапон соғыс тұтқындарына амнистия 

жасау туралы жарлық шығарды (Военнопленные, 2000: 986). Төртінші бесжылдық 

аяқталғаннан кейін жапон соғыс тұтқындарының басым көпшілігі еліне қайтарылды. Одақтас 

державалар жапон әскери тұтқындарына Отанына оралған бойда еңбек куәліктерін беріп, 

олардың өз елінде өтемақы алуына мүмкіндік жасады. Кеңес Одағы мұндай куәліктерді бере 

алмады, соның салдарынан КСРО-дағы жапон әскери тұтқындары өтемақы алмады. КСРО-

дағы қаржылық және валюталық шектеулерге байланысты соғыс тұтқындарына ақшаларын 

сыртқа шығаруға тыйым салынды. Осы және басқа да саяси себептерге байланысты КСРО-да 

болған соғыс тұтқындарына берілетін еңбек куәлігі мәселесі шешілмей қалды.  

Қазақстан Республикасы мен Жапония арасындағы 1991 жылғы Келісімге сәйкес, жапон 

әскери тұтқындарын реабилитациялау бойынша бірқатар шаралар іске асты. 1991 жылға дейін 

Қазақ КСР-і КСРО-ның оңалтуға қатысты жалпы жарғылары мен заңдары шеңберінде әрекет 

етті. 1991 жылы «Жапонияның бұрынғы соғыс тұтқындары» қауымдастығының президенті 

Сайто Рокуроның қатысуымен Қазақстан Республикасының басшылығына қайтыс болған 

жапон соғыс тұтқындарының жерлеу орындарын белгілеу және олардың Қазақстан 

Республикасында орналасқан лагерьлердегі еңбегін растайтын анықтамалар беру туралы 

өтініш білдірді.  

Қазақстан Республикасы жапон соғыс тұтқындарының жерлеу орындарын тарихи 

ескерткіш ретінде сақтауға мұқият назар аударады. Қазақстанға соғыс тұтқындарына қатысты 

мәселелерді көтерген жапон сарапшылары мен тұтқындардың туыстарынан құралған отыздан 

астам делегация келді, үкіметтік деңгейде төрт ірі кездесу болды. Алматы, Астана, Қарағанды, 

Жезқазған, Кентау қалаларында қайтыс болған жапон соғыс тұтқындарына арналған 

ескерткіштер орнатылды. Екінші дүниежүзілік соғыстың аяқталуының 80 жылдығына орай 

Қазақстандағы жапон соғыс тұтқындарының тағдырына арналған бірқатар мәдени іс-шаралар 

іске асырылды. 

Қазақстан қалаларындағы сәулет ескерткіштерінің тізіміне енгізілген ғимараттар жапон 

соғыс тұтқындарының сапалы жұмыстарының дәлелі. Жалпы алғанда, қиындықтар мен қатал 

жағдайларға қарамастан, жапон соғыс тұтқындары Қазақ КСР экономикасының дамуына зор 

үлес қосты.  

